
Noé nia istoria nunee. Nia iha
oan mane nain tolu. Sira nia
naran mak : Sem, Jafé ho Kam. 
Noé nee moris loos, i la halo 
buat aat. Iha tempu nee, nia
mesak deit mak ema diak.



Nia moris hamtauk ba NAI 
Maromak. Maibee Nai 
Maromak haree ema sira seluk
mesak ema aat hotu. Iha
fatin-fatin sira halo mak violensia. 
Nai Maromak haree ema iha

mundu, so halo 

buat aat deit. 



I Nai Maromak foo hatene ba Noé dehan, 
“Iha fatin-fatin Hau so haree ema nia
hahalok aat deit. Nunee, Hau desidi ona

katak Hau atu halo rahun tiha hotu
mundu nee ho buat hotu-hotu

iha nia laran.”



“Noé! Agora o halo roo boot ida ho ai diak. 
Nia laran, fahe ba kuartu-kuartu. I roo nia
laran ho liur, taka ho alkatraun.”



“Halo nia naruk metru
130, nia luan metru 22, 
ho nia aas metru 13.”



“O tenki lori tama ba roo
nee, hahaan oi-oin ba imi, 
ho mos ba animal sira.” 



Hosi animal sira hotu, o tenki lori par ida-idak, aman ida
ho inan ida, hodi baa hatama ba iha roo nee nia laran,

para sira bele moris hamutuk ho o. 



Hanesan animal hakiak ho animal fuik, ho mos manu
fuik, para sira hotu bele moris. 



Hosi animal hotu-hotu nebee imi bele haan, ho animal 
hotu-hotu nebee bele lori mai foo Hau, o lori par hitu
tama ba roo laran. Hosi manu fuik hotu-hotu
mos lori par hitu. Maibee animal sira seluk
nebee la bele haan, lori deit par ida, 
aman ida, inan ida. Nunee animal 
ho manu fuik sira nee sei sai fini, 
para bele
iha nafatin.



Noé ho nia kaben, 
ho nia oan sira, ho nia feto
foun sira tama ba roo laran, 
para bele salva aan hosi
bee boot nee. 



Natoon Noé tinan 600, liu fulan
rua loron 17, rai nabeen. Iha tempu
nee, hanesan odamatan lalehan
nakloke, udan boot mos fakar mai. I bee 
matan hotu-hotu iha rai okos nakfera
too bee fakar sai. 



Udan mos mai loron-kalan la para, 
too loron haat-nulu.



Udan boot mai nafatin, too loron
haat-nulu. Bee sae amenta aas
too roo namlele iha bee leten. 



Bee sae bebeik too taka tiha foho aas sira. Nunee buat
hotu-hotu nebee moris iha mundu nee mate mohu. 
Hanesan ema, animal hakiak, animal dolar ho animal 
fuik - kiik ho boot - ho manu fuik sira. So Noé ho sira
nebee iha roo laran mak moris. 



Maibee Nai Maromak la haluha Noé
sira ho animal hotu-hotu nebee
hamutuk ho nia iha roo laran nee. 
Entaun Nia haruka anin boot mai
huu halo tuun tiha bee nee. 



Liu tiha loron haat-nulu tan, 
Noé loke roo nia janela. Nia 
husik tan manu pombu ida, 
para atu hatene bee nee 
tuun ona ka seidauk. 



Too iha loron 17, fulan rua, rai maran duni ona. 
Entaun NAI Maromak hatete ba Noé, 
“Noé! Agora tuun ona hosi roo, hamutuk

ho o nia feen, o nia oan sira ho 
o nia feto foun sira.”



Tuir mai Noé hada fatuk hodi halo altar ida ba NAI 
Maromak. Hosi
animal hotu-hotu
no manu hotu-hotu
nebee bele haan, nia
uza hodi halo sakrifisiu, 
nia hasai balu, i nia oho 
para tunu iha altar nee, 
hodi agradese ba
NAI Maromak. 



“Hau tau arkuiris
iha loro leten
hanesan sinal hodi
foo hanoin mai Hau, 
kona ba Hau nia aliansa
nebee nunka kotu ho imi ho 
buat hotu nebee moris iha

mundu. kona ba Hau 
nia aliansa nebee
nunka kotu ho imi ho 
buat hotu nebee
moris iha mundu.”



“Bainhira Hau 
halo kalohan taka 
rai, i arkuiris mosu
iha kalohan nee, 
entaun Hau sei hanoin
Hau nia aliansa ba imi ho 
ba animal hotu-hotu katak, 

bee boot sei la 
harahun tan buat
hotu-hotu nebee
iha vida.”



Nai Maromak foo 
bensaun ba Noé ho ba nia oan
sira, hodi hatete, “Imi tenki iha
oan barak baa, hodi halo 
nakonu mundu.”



Noé nia oan sira
nebee sai hosi roo, mak nee: 
Sem, Jafé no Kam. (Kam nee 
Kanaán nia aman.) 
Ema hotu-hotu iha mundu nia
jerasaun mai hosi Noé nia
oan nain tolu nee. 



3 60

Tanba Nai Maromak hadomi teb-tebes
ema hotu-hotu iha mundu nee, nee mak

Nia haruka Nia Oan mane mesak, 
para ema hotu nebee fiar ba Nia, 

Nai Maromak la husik sira
lakon, maibee Nia foo 

ba sira moris
rohan laek. 



Roma 3:23 
Tanba ema hotu-hotu halo sala. Nee mak Maromak nia

prezensa naroman nabilan dook ona hosi ita ema. 

Roma 6:23 
Tanba konsekuensia ba ema nebee moris iha sala mak

mate. Maibee moris rohan laek, Maromak foo gratis deit ba
ema nebee fiar iha Kristu Jesus, ita nia Nai.

Ebreu 9:27 
Nudar ema, ita hotu-hotu tenki mate dala ida deit, depois

Nai Maromak tesi ita nia lia. 



Efezu 2:8,9 
Nai Maromak salva imi liu hosi Nia grasa deit, bainhira imi

fiar ba Kristu. Nia halo nunee, laos tanba imi merese. 
Salvasaun nee, Maromak mak foo deit, laos tanba imi nia

hahalok diak. Entaun imi la 
bele gaba aan.

Roma 10:9,10 
Se o nia ibun foo sai dehan, “Jesus mak Nai”, i o fiar iha o 
nia fuan-laran katak, Maromak halo moris fali ona Jesus 

hosi mate, o sei hetan salvasaun. Tanba imi nia fuan-laran
fiar ba Kristu mak Maromak deklara katak imi moris loos 

ona iha Maromak nia futar oin. I tanba imi nia ibun foo sai
dehan, “Jesus mak Nai” mak Maromak salva imi. 



João 3:16,17 
Tanba Nai Maromak hadomi teb-tebes ema hotu-hotu iha
mundu nee, nee mak Nia haruka Nia Oan mane mesak, 
para ema hotu nebee fiar ba Nia, Nai Maromak la husik

sira lakon, maibee Nia foo ba sira moris rohan laek. Tanba
Maromak haruka Hau, Nia Oan mai iha mundu nee, laos

para kastigu ema, maibee Nia haruka Hau mai
hodi salva ema sala nain.

1 João 5:11-13 
Buat nebee Nai Maromak dehan mak nee: Nai Maromak
loke ona dalan para ita moris tinan ba tinan hamutuk ho 
Nia, i moris rohan-laek nee ita hetan tanba ita fiar ba Nia 

Oan. Nunee, ema nebee iha Maromak nia Oan hetan moris
rohan-laek. Maibee ema nebee la iha Maromak nia Oan sei 

la hetan moris rohan-laek. Hau hakerek surat nee ba imi
nebee fiar ba Maromak nia Oan, para imi bele hatene

katak, imi sei moris hamutuk ho Nai Maromak
tinan ba tinan nafatin. 

